
effet de gourmandiſe, & ne parlons non plus des oyſeaux à 
long col, tels que la Gruë & l’Onocrotale ſemblable au Cygne,
puis qu’ils ſont auſſi de vrais Symboles d’vn appetit gourmand
& tout à fait deſreglé. Teſmoin Phyloxene fils d’Erixide
qui ſe plaignoit contre la Nature de ce qu’elle ne luy auoit
donné le col d’vne Gruë pour pouuoir plus à loiſir & plus longtemps
gouſter le vin, & ſauourer les viandes. Mais d’ ’autant
que nous voulons éuiter icy les Hyeroglifes qui regardent le
vice, nous prendrons pour vray Symbole du Gouſt le Faucon, 
oiſeau qui l’a ſi bon, qu’au rapport de S. Gregoire, quelque
faim qu’il ait, il aime mieux l’endurer, que ſe repaiſtre de charongnes
ou de chair pourrie.

Il n’eſt pas hors de propos que nous rapportions icy quelque
choſe touchãt la langue, pource que tous ne luy attribuent pas
le ſens du Gouſt, mais les vns au palets ſeulement, les autres
à la langue ſeule, & les autres à tous les deux. Ciceron dans
ſon Liure de la nature des Dieux, ſemble ne la rapporter qu’au
palets, quand il dit qu’Epicure pour y eſtre trop adonné, ne
ſe ſoucioit point des choſes qui regardoient le Ciel.

Quintilien vſe encore de cette meſme façon de parler, & Horace
Lib. 15. cap. 8.
pareillement dans la ſeconde de ſes Epiſtres, comme auſſi
Fauorin dans Aulegelle.

Les autres attribuent le Gouſt autant à la langue qu’au palets,
quand ils diſent que ce Sens-là reçoit les faueurs de l’vn & de
l’autre enſemble. Ce qui eſt particulierement le ſentiment de
Lib. 11. cap. 37
Pline.

Mais quelques-uns, à l’opinion desquels nous nous tenons,
mettent le Gouſt en la langue tant ſeulement, du nombre deſquels
eſt Lactance Firmian, qui veut qu’on ſauoure les viandes,
par les parties les plus tendres de la langue. A quoy ſe
Hiſt. animal. lib. 1 cap. 11.
rapporte encore ce qu’en dit Ariſtote. I’obmets que certains
Philoſophes font conſister l’organe & l’origine du Gouſt en
vne petite peau qui eſt ſous la langue, & ſous vne certaine
chair ſpongieuſe & poreuſe, qui eſt en la ſurface de la langue 
meſme. Ce qui fait qu’Ariſtote remarque qu’il y a quelques 
animaux qui n’ont point de langue, & qui ne laiſſent pas
pourtant de gouſter les alimens par leur palets ſpongieux &
charnu.

Quant à l’Attouchement, c’eſt choſe certaine qu’il eſt commun
à tous les animaux, quand meſme ils ſeroient priuez de

